
ઓઙ્કારપઙ્કજમધુવ્રત વેદશીર્ષ-
કઞ્જાતબાલદિનનાથ કૃપાસમુદ્ર ।
વૃન્દારકેન્દ્રપદતૌચ્છ્યમનઃપ્રદાયિન્
શ્રીશઙ્કરાર્ય મમ દેહિ પદાવલમ્બમ્॥ ૧॥
નત્વા પદામ્બુજનિયુગ્મમહો યદીયં
વાચસ્પતિત્વમધિગચ્છતિ જન્મમૂકઃ ।
સ ત્વં કૃપાર્ણવ સરોરુહપત્રનેત્ર
શ્રીશઙ્કરાર્ય મમ દેહિ પદાવલમ્બમ્॥ ૨॥
મત્તો મનઃપ્રભવ એષ પુરા યદીય-
નેત્રાગ્નિનાપ તરસા ભસિતસ્વભાવમ્ ।
સ ત્વં વિરક્તિમચલાં પ્રવિતીર્ય મહ્યં
શ્રીશઙ્કરાર્ય મમ દેહિ પદાવલમ્બમ્॥ ૩॥
શઙ્કાનિવારણપટો પ્રણતવ્રજસ્ય
યં કાલકાલ ઇતિ કુંભભવો જગાદ ।
સ ત્વં વિતીર્ય પરમાયુરભીષ્ટપૂગં
શ્રીશઙ્કરાર્ય મમ દેહિ પદાવલમ્બમ્॥ ૪॥
કન્યેવ રૂપગુણશાલિનમાદરેણ
મર્ત્યં પ્રમોદભરતઃ સ્વયમેવ મુક્તિઃ ।
યદ્વાક્સુધાપ્રણયિનં વૃણુતે હિ સ ત્વં
શ્રીશઙ્કરાર્ય મમ દેહિ પદાવલમ્બમ્॥ ૫॥
રાજાધિરાજપદવીં  તરસા પ્રયાતિ
યત્પાદપઙ્કજયુગં સકૃદેવ નત્વા ।
દીનાગ્રયાય્યપિ વિના કમપિ પ્રયત્નં
શ્રીશઙ્કરાર્ય મમ દેહિ પદાવલમ્બમ્॥ ૬॥

યત્યગ્રયાયિજનતાવનબદ્ધદીક્ષ
તત્ત્વં પ્રબોધ્ય તરસા બહુલૈઃ સ્વકીયૈઃ ।
ગ્રન્થૈશ્ચ પૂર્ણકરુણાભરિતૈઃ કટાક્ષૈઃ
શ્રીશઙ્કરાર્ય મમ દેહિ પદાવલમ્બમ્॥ ૭॥
સ્તોત્રં ત્વદઙ્ઘ્રિકમલાલિતમાનસેન
સૂક્તં પઠેદ્ય ઇહ ભક્તિયુતાન્તરઙ્ગઃ  ।
પાત્રં ભવેત્સ ખલુ સર્વસુખસ્ય સત્યં
ન દ્વાપરોઽત્ર વિષયે મનસાપિ કાર્યઃ॥ ૮॥
ઇતિ શ્રીસચ્ચિદાનન્દશિવાભિનવનૃસિંહભારતીમહાસ્વામિભિઃ   વિરચિતમ્
શઙ્કરાચાર્યપદાવલમ્બસુવર્ણમાલાસ્તુતિઃ સમ્પૂર્ણમ્॥

